
KABEDJIKANNJA MENGALAH.









mirip seperti diterangin dalem commentaar dari kitab Thay Hak fatsal X, dalem mana ada dioendjoek, saorang radja boediman haroes tjotjokin perboeatannja dengen satoe oekoeran soepaja djadi sama pada kainginannja rahajat, sebab dengen ini djalan ia nanti bisa tarik rahajat poenja hati, bikin marika beroentoeng dan negri mendjadi tentrem dan mamoer.

Tapi disini Lao Tze boekan tjoemah maksoedken kalakoean dari saorang boediman jang memererentah negri, hanja poedjiken soepaja orang djangan pake pikiran sendiri jang dipegang dengen tetep dan pasti, dan lebih baek tjotjokin diri sama pikiran dari laen-laen orang. Inilah memang ada tjara jang paling bener boeat djaoeken segala perbentrokan dan perbantahan, jang sering terdjadi pada orang jang koekoeh sama iapoenja pikiran atawa anggepan jang dipandang paling betoel sendiri.

Kaliatannja ini peladjaran ada mengandjoerin orang berlakoe lemah, kerna oemoemnja dipandang manoesia jang tida poenja pikiran dan kamaoean sendiri ada paling tangpak dan tida bergoena bagi pergaoelan hidoep, hingga kaada'annja mirip seperti idioot. Tapi haroeslah dimengarti, dalem hal apa Lao Tze mengadjar soepaja orang tjotjokin diri sama pikiran publiek atawa orang banjak. Boeat bisa mengarti ini hal, lebih doeloe perloe difahamken, apa jang itoe orang banjak biasa pikir dan sampe brapa loeas marika poenja pengartian. Kapan menggoenaken ini pertimbangan, kasoedahannja kita tida dapetken laen, hanja jang diperhatiken atawa dipikirken oleh orang banjak tjoemah soeal-soeal tèktèkbengèk atawa jang menjangkoet pada kasenangan dan kapentingan sendiri jang

